
Per goder la mia quiete poderia

     Deventar atual come ghe l'uso

     E a qualche dona che no fusse mia

     Vero amigo de cuor pararlo suso.

Ma capisso da prove quotidiane

     Che sto filar l'amor l'è un rompi culo

     E che xè megio assae co le putane

     Esercitar finchè el ne tira el frulo.

Torno donca al cimento, e col gondon

     Me buto i primi zorni in alto mar,

     Ma stufo de sto gusto da cogion

     Lo mando presto a farse buzzarar.

Che libero el so ufizio far nol pol

     Nel logo destinà per la semenza,

     Se al cazzo se ghe mete el musariol

     Per torghe del piacer la quint'essenza.

Suposto che natura generosa

     De mole straordinaria me sia stada

     In quel pezzo de carne gropolosa

     Che xè per darne gusto destinada,

Son certo che la fama no stà queta,

     Che in boca la se mete la so tromba,

     E che de mona in mona e larga e streta

     El valor del mio spareso rimbomba.

Devento in pochi dì l'omo de moda

     Me piove da ogni parte i viglietini

     La fortuna me tol su la so roda

     E senza bezzi buto fora i nini.

Ancuo me chiama in leto la Tonina

     Doman me ponta l'ora la Gaetana

     Ogni momento cambio de musina

     E se me frua l'oselo in sta bubana.

